
Илпек М. Тӑпру ҫӑмӑл пултпӑр 

 
Куҫ умӗнчех вилсе кайрӗ пирӗн Хусанкай, чӑваш халӑхӗн аслӑ поэчӗ, пысӑк 

пиччемӗр, тӑван сӑмахӑн ытарайми асамҫи. 

Сарлака ҫамки ӑшӑччӗ-ха, аллисем те хытма ӗлкӗрейменччӗ, сывлӗ-ши, тата 

сывлӗ-ши тесе чӑтаймасӑр тенӗ пек кӗтсе тӑтӑмӑр та кӗтсе илеймерӗмӗр. 

Хӗрхенӳсӗр Вилӗм Петӗр Хусанкайӑн чаплӑ та паттӑр пурнӑҫне Вӑхӑтсӑр татса 

кайрӗ... 

Кам шутлатӑр иккен, кам ӗнентӗр халех ҫапла пулса тӑрасса! Сӑнне-питне 

пӑхсан вӑл чӑн чӑвашла илемлӗччӗ - йӑлтӑр хура куҫ та кӑтра ҫӳҫ, сасси те халӗ 

те хӑлхара янӑранӑ пек, чун хавалӗпе калаҫать-и, ҫӗкленсе кайса сӑвӑ вулать-и, 

юрлать-и юлташӗсемпе пӗрле, кулса шӑпалтатать-и - хӑйне вӑл пысӑк ҫын 

теместчӗ, пӗчӗк теместчӗ - ваттипе ватӑ, ҫамрӑкпа ҫамрӑк, ачапа ача - ҫавӑн 

пекчӗ пирӗн Петӗр пичче. 

Мӗнле чӑваш ҫыннишӗн авторитет пулман-ши вӑл! Ученӑйсем ун сӑввисене 

пӑхмасӑр калаҫҫӗ, рабочисем ун шухӑшӗпе сӑмах тытаҫҫӗ, колхоз ӗҫченӗсем ӑна 

хӑйсен чи ҫывӑх тӑванӗ вырӑинне картаҫҫӗ. Хусанкай - пуриншӗн те Хусанкай - 

аслӑ поэт, ӑста ӑсхакӑл мулӗ. Вӑл кирек хӑҫан та ӗмӗр ӗмӗрех - Петӗр Хусанкай. 

Чавашсем авал хӳхлет-чӗҫ: «Шӑпчӑк килӗ ҫурхи кун - эс нихҫан та килес ҫук, 

хӗвел тухӗ ӑшӑтса - эс ӑшӑнса тухас ҫук, тӗнче юрлӗ савӑнса - эс савӑнса юрлас 

ҫук...» 

Эпир ун пек каламӑпӑр. Авалхи чӑваш сӑмахӗпех ӑна эпир «Эс вилсем те - 

вилмен!» тесе пӗтӗм ҫут тӗнчене илтӗнмелле янӑратса евитлетпӗр. Унӑн ҫӗршер 

те ҫӗршер сӑввисем, вун-шар та вуншар поэмисем, ҫитмӗл те Ҫичӗ Тилли 

юррисемпе халапӗсем, легенди-сем, манӑҫми «Аптрамансен» романӗпе ҫулӑмлӑ 

статйисем - тӑван халӑхӑн ӗмӗрсене хывӑнса юлӑнакан ӑсхакӑл мулӗ. Ҫавсем 

вӗсем - халӑхӑн чаплӑ ывӑлне тивӗҫтерекен чи сӑваплӑ палӑк. Упрар ҫавна. Куҫ 

пек. Чун пек. Емӗрсем валли. Ҫитес сыпӑксем валли. Пыр тӗпне куҫҫуль кӳмеркки 

капланнӑ пулӗ: калас тенӗ сӑмахӑм ҫыхӑнмасть, шухӑшӑм пӑтрашӑнать, мӑшӑр 

куҫӑмран тумлам хыҫҫӑн тумлам сӑрхӑнса шӑрҫан шӑрҫаланса анать. 

Ак кӗтмен ҫӗртен аса илетӗп вӑрҫӑран таврӑннӑ кунсене. 1948 ҫулхине 

Чӑвашсен кӗнеке издательствинче Петӗр Хусанкайӑн ҫӗнӗ кӗнекине кӑлараҫҫӗ те, 

сӑнӳкерчӗкӗ ҫук, терӗҫ. Хусанкай килсе кӗчӗ, ал айӗнче унӑн та чипер ӳкерчӗк ҫук 

иккен. 



- Ак ҫак юрамасть пуль! - кӑлтӑрт кӑлартӑм эп чӗре тӗлне витекен кӗсъемрен 

Хусанкай сӑнӳкерчӗкне. 

— Эс..   ӑҫтан тупрӑн кӑна? Ман хамӑн ҫук-ҫке вӑл? 

— Астӑватна, Петӗр пичче, вӑрҫӑ пуҫлансан тӑваттӑмӗш кунхине... 

Астуса илчӗ-илчех вӑл. Ҫав канӑҫсӑр каҫхине мана хӑйӗн чипер 

фотоӳкерчӗкне пачӗ те: 

—Чӑрр, ҫакӑн пек калаҫса татӑлатпӑр: вӑрҫӑра фашистсене аркатса тӑкнӑ 

хыҫҫӑн тӑван Шупашкара таврӑнатпӑр та эс мана ҫак ӳкерчӗке каялла тавӑрса 

парӑн, - терӗ. 

Каялла тавӑрса парасси вӑл ҫавӑн пек кӑначчӗ-ха. Чӑваш хӑйӗн ывӑлне 

вӑрҫа ӑсатать иккен те, ҫуртран кашӑк парса ярать, тӑван ҫурт кашӑкӗ. Каялла 

чипер таврӑнма ырӑ ҫул сунать вӑл. Ку та ҫавӑн пек йӑла-йӗркепе пулчӗ. 

Ак халӗ шӑпах тавӑрса памалли вӑхӑт ҫитрӗ. Фотографсем ҫав ӳкерчӗкрен 

тепӗр хут ӳкерсе илчӗҫ те Петӗр Хусанкайӑн «Сӑввисемпе поэмӑсем» кӗнекине 

вырнаҫтарчӗҫ. Эпӗ ҫав ӳкерчӗке ҫичӗ ҫул хушши кӑкӑр кӗсйинче усраса пӗтӗм 

Европӑна урлӑ та пирлӗ каҫрӑм, пурпӗрех Шупашкара илсе таврӑнса ӑна ӗҫе 

кӗртме пулӑшрӑм... 

Асаилӳсем... Томсем ҫырма пулӗ те вӗсем пирки, паянхи ӗҫ мар-ха вӑл. 

Суранӑмӑр ытла пысӑк, ӑна халӑх куҫҫулӗпе ҫуса тасатма ҫук, сиплейместӗн, 

тухнӑ хӗвелӗн ҫулне каялла ҫавӑраймас-тӑн... 

Мӗнле ҫунатлӑ ӗмӗтсем ҫиҫетчӗҫ унӑн ӑслӑ таса пуҫӗнче! 

«Эп философиллӗ сӑвӑсем ҫырма тытӑнтӑм. Ытларах ҫырасчӗ-ха»... 

Унӑн ахаль те философиллӗ сӑввисем нумай. 

«Сиктӗрме чӑвашӗсем ҫинчен прозӑпа роман ҫырса пӑхас тетӗп. Мӗн калӑн 

эс?»... 

Мухтассинчен ытла мӗн калас? 

«Паттӑр иртрӗ-ҫке пирӗн! ҫамрӑклӑх кунӗсем? Шекспир ун пирки паттӑрла 

трагеди ҫырнӑ пулӗччӗ... Хамӑнта тытӑнса пӑхас мар-ши?..» 

Мӗнле кӑна ӗмӗт ҫунатлантармасчӗ-ши ӑна? 

Чи хакли вара ҫакӑччӗ. Хусанкай кирек хӑҫан та хӑй сӑмахӗ ҫине тӑратчӗ. 

Пурнӑҫӗнче ҫирӗп режим тытатчӗ пулсан та эп ӑна кровать ҫииче е диван ҫине 

тӗренсе выртнине пӗртте астумастӑп Кунне-ҫӗрне хисеплемесӗр ӗҫлетчӗ вӑл - 

ҫыратчӗ. вулатчӗ, халӑхра ҫӳретчӗ, сӑвӑсем калатчӗ, - пуйӑспа пынӑ чухне те вӑл 

манӑҫми сӑвӑсем хывмашкӑн ӑс та, меслет те ҫитеретчӗ. 



Чӗре кӳтсе сурать пулин те, вилнӗ ҫын хыҫҫӑн эп те ӳксе вилем-ха, тесе 

калама хушман пире. Петӗр Хусанкай пӗтӗм хӑйӗн поэзи тӗнчипе социализмлӑ 

телейлӗ пурнӑҫӑн чаплӑ йыхравҫи пулчӗ, вӑл пирӗн ӑсхакӑл хӑвачӗ, кулленхи 

таса яллавӑмӑр. Ахальтен мар вӑл хӑйӗн биографиллӗ пӗр сӑв винче ак ҫакӑн пек 

каларӗ:  

«Тӗрен тивмен ҫӗре ман йывӑҫ акапуҫӗ 

Хуратрӗ ҫӗклесе пайтах асаппалан: 

Кӑкланчӗ ерипен пиншер ҫулхи кӑлкан: 

Кайран тухнисене акмашкӑн ҫӑмӑл пулӗ».  

Мӗн калас пур, Петӗр пичче, ҫак сехетре сӑмах хӑвачӗ ҫитерме те хӗн: йывар 

тӑпру ҫӑмӑл пултӑрах! 

